[bookmark: _GoBack]გამომეტყველებითი კითხვის დაუფლებისათვის V-IX კლასებში
           მართალია, თეორიულ- პრაქტიკული საკითხები საფუძვლიანადაა დამუშავებული , მაგრამ მინდა განვიხილოთ გამომეტყველებითი კითხვის სწავლება V-IX კლასებში, როგორც მოსწავლეთა შრომის მომენტი, რომელიც ხელს უწყობს მოსწავლეებში დამოუკიდებელი მუიშაობისათვის საჭირო მონაცემების განვითარებას.
             ვიწყებთ ტექსტის წაკითხვით და მოსწავლეებს ვთხოვ, ყურადღება მიაქციონ ინტონაციას, მახვილსა და პაუზის დაცვას, სუნთქვას,ხმას.
          პრაქტიკულად ეს ასე გავაკეთე:მოვატანინე პატარა სარკეები და დავიწყეთ ვარჯიში.სარკეში ყურადღებით აკვირდებოდნენ ცალკეული მარცვლების, სიტყვების, ფრაზების წარმოთქმას.აკვირდებოდნენ, თუ რა მოვლენასთანაა დაკავშირებული წარმოთქმა, რა დანიშნულებას ასრულებს მახვილი, ინტონაცია, პაუზა,როგორია წარმოთქმის ტექნიკა , რა მონაწილეობას იღებს სამეტყველო ტექნიკა, რა მონაწილეობას იღებს სამეტყველო ორგანოები.სათანადო ვარჯიშის შედეგად ისინი იძენენ სწორი, შეგნებული გამომეტყველებითი კითხვის ჩვევებს, უვითარდებათ კითხვისადმი ინტერესი. შემდეგ ყველას ერთი და იგივე ფრაზა მივეცი წარმოსათქმელად, ყველას ნათქვამს ვიწერდი. ბოლოს მოვასმენინე და ავარჩიეთ საუკეთესო. ამან დიდი ხალისი შეიტანა გაკვეთილზე, რა თქმა უნდა , ხმაურიც იყო, ყველას უნდოდა, გამოერკვია,რომელი იყო მისი ხმა.ბოლოს კვლავ წავაკითხე ტექსტის სხვა ნაწილი, ცდილობდნენ ხმის დაყენებას.თვითონვე ხვდებოდნენ , რა იყო კარგი და სად იყო დაშვებული შეცდომა.ამ ვარჯიშმა ნიადაგი მოამზადა ტექსტის როლებში წაკითხვისათვის.ერთ-ერთი ნაწარმოების შესწავლისას გურამ დოჩანაშვილის ,,ყველაზე კარგი პაპა“ვთხოვე, ღრმად ჩასწვდომოდნენ პერსონაჟის ლექსიკის თავისებურებას,შეესისხლხორცებინათ, განეცადათ და ისე აერჩიათ როლები. მომდევნო დღეს ყველამ იცოდა, რა როლის შესრულებას შეძლებდა.გავაკეთეთ ამ მოთხრობის სცენარი , დავიწყეთ მუშაობა. მართალია, გაკვეთილების შემდეგაც გვჭირდებოდა დარჩენა, მაგრამ ხალისით რჩებოდნენ, არ ეზარებოდათ.შედეგმაც არ დააყოვნა, ჩვენი სკოლის მოსწავლეებისათვის დადგმულმა ჩვენმა ზღაპარმა დიდი მოწონება დაიმსახურა.შემდეგ სსსმ მოსწავლეებისათვის ჩავატარეთ, ვცდილობდით ეს ბავშვების ჩაგვერთო ჩვენს სცენარში.ერთი დღე ამ ბავშვებსაც გავულამაზეთ.
     მხატვრული ნაწარმოების იდეური შინაარსის საფუძვლიანად აღქმას და მოსწავლეებში
დამოუკიდებელი შრომის უნარ- ჩვევების განვითარებაში დიდ როლს ასრულებს ტექსტის ლექსიკური ანალიზი. ვცდილობ, მოსწავლეებს არ მოვაწოდო უცნობ სიტყვათა მზამზარეული განმარტებები.მათი აქტიური მონაწილეობით განვმარტავთ ცალკეულ სიტყებსა და გამოთქმებს, მათ მნიშვნელობას წინადადებაში.ვაძლევ დავალებას:ამოკრიბონ ტექსტიდან გაუგებარი სიტყვები და შეავსონ სქემა.

ასეთი ორგანიზებული მუშაობა ბავშვებს უვითარებს კვლევა-ძიების უნარ- ჩვევებს,ამდიდრებს მათ ლექსიკურ მარაგს,ამაღლებს დამოუკიდებელი მუშაობის კულტურას.
       განსაკუთრებული ყურადღება უნდა მივაქციოთ ტექსტის დაგეგმვა-დასათაურებას.იგი მოსწავლეთა შრომითი აღზრდის საშუალებად რომ იქცეს, მათი აქტიური მონაწილეობაა საჭირო.მასწავლებელი მხოლოდ ეხმარება მათ წარმოდგენილი სხვადასხვა ვარიანტიდან ამოარჩიონ, რომელია უფრო მისაღები.კლასს ვყოფ ჯგუფებად, ვაძლევ სხვადასხვა მონაკვეთს სათაურის შესარჩევად, ვავალებ,დაყონ ძირითად ნაწილებად, დაყოფილ ტექსტს შეურჩიონ სათაურები:თხრობითი, კითხვითი,სახელდებითი და სხვა წინადადებისაგან.რა თქმა უნდა, წარმოდგენილი იქნა სხვადასხვა ვარიანტი.ვიხილავთ ყველას და მოსწავლეებს ვთხოვ, შეარჩიონ საუკეთესო სათაური, რამაც მოითხოვა მათი აზროვნების პროცესის გაძლიერება.ასეთი სასწავლო შრომა დამოუკიდებელი კვლევის ერთ-ერთი საუკეთესო საშუალებაა.
          დამოუკიდებელი მუშაობის სახეთაგან ყველაზე რთულია ნაწარმოების მოქმედ პირთა დახასიათება, იგი მოსწავლეებისაგან მოითხოვს ტექსტის საფუძვლიან ცოდნას,შესაფერისი ადგილების მიზნობრივად შერჩევას, მოვლენისადმი კრიტიკულ დამოკიდებულებას,მსჯელობას, გმირის ხასიათში ჩაწვდომას,შედარება- შეპირისპირებას.დახასიათება შედარებით მარტივი ფორმით ხდება. კლასს ვყოფ ჯგუფებად. ყველა ჯგუფს ვაძლევ სხვადასხვა დავალებას, ვთხოვ, ამოიწერონ ტექსტში მოცემული პერსონაჟისათვის დამახასიათებელი ადგილები, შეძლონ მარტივი დახასიათება.
               უყურადღებოდ არ უნდა დაგვრჩეს ნაწარმოებში გამოყენებული პოეტური საშუალებები.მოსწავლე უნდა მიხვდეს, რა როლი შეასრულა ტროპული მეტყველების სახეებმა ნაწარმოებში.როცა აკაკი წერეთლის ,,განთიადს“ ვასწავლიდი, მოსწავლეებს ვთხოვე, რამდენიმე სიტყვით დაეხასიათებინათ აკაკის საქართველოს ამ ლექსის დასაწყისის მიხედვით.როცა ფირუზისა და ზურმუხტის ფერები გაიაზრეს, მიხვდნენ, აკაკიმ მიაგნო და ბრწყინვალედ გამოიყენა მოხდენილად შერჩეული შედარება:,,ცა- ფირუზ-ხმელეთ ზურმუხტო, ჩემო სამშობლო მხარეო“.მოსწავლეები დაინტერესდნენ ლექსში გამოყენებული მხატვრული ხერხებით და გაარკვიეს მათი მიზანდასახულობა.
         ამრიგად,პრაქტიკული მოღვაწეობისათვის მოსწავლეთა ფსიქოლოგოურად მომზადების საქმეში ქართული ლიტერატურა მხოლოდ მაშინ შეასრულებს მნიშვნელოვან როლს, თუ გაკვეთილის თითოეული ეტაპი ისე იქნება აგებული,რომ ბავშვს დამოუკიდებელი გონებრივი და პრაქტიკული მუშაობა ასწავლოს,შეაყვაროს კითხვა.



გამოყენებული ლიტერატურა:
1.ქართული ენა და ლიტერატურა VI-VII კლასი.ვ.როდონაია,გამომცემლობა ,, სწავლანი“.
2.ლიტერატურის თეორია-გამომცემლობა ,,ნაკადული“.


